
Ministarstvo podržalo Noć istraživača u BiH 

U Sarajevu će 27. septembra 2013. godine na Vilsonovom šetalištu biti održana manifestacija „Noć istraživača BiH 2013“. To je evropska inicijativa, kojoj se od 2005. godine, od kada se organizira, pridružilo preko 300 gradova u 32 evropske države. Cilj manifestacije „Noć istraživača BiH 2013“ jeste da se posjetiocima približi nauka i istraživanje na praktičan, edukativan i zabavan način. Kao i u sličnim prilikama do sada, Ministarstvo za obrazovanje, nauku i mlade kantona Sarajevo podržava organizaciju ove manifestacije u Sarajevu, želeći i na taj način doprinijeti poboljšanju prilika i uslova obrazovanja za mlade.

Ovo je veoma važan događaj, u znaku popularizacije nauke i  učenja na zabavan način, koji će  građanima pokazati koliko je nauka korisna i zanimljiva. Prilika je to da se istakne važnost naučnika i naučno-istraživačkog rada za cijelo društvo, na interaktivan i zabavan način, da se nauka približi svima nama, te ohrabre mladi ljudi da odaberu nauku i istraživanja za svoj životni poziv.
Bosna i Hercegovina je 2012. godine po prvi put učestvovala u ovoj evropskoj inicijativi, kroz realizaciju projekta Noć istraživača Banjaluka 2012 (RNBL'2012).

Ove godine manifestacija će se održati u dva grada BiH, Sarajevu i Banjaluci, s ciljem promocije važnosti naučno-istraživačkog rada u svakodnevnom životu i ukupnom razvoju zemlje, uključujući konkurentnost, ekonomski rast i zapošljavanje. Projekat će biti realizovan pod sloganom „Nauka je strava!“ kojim se želi skrenuti pažnju na uticaj nauke kao važnog pokretača napretka i razvoja.

Aktivnosti planirane u okviru manifestacije zasnivaju se na mješavini nauke, umjetnosti i umjetničkih izvedbi, te će biti organizovani sastanci sa naučnicima, diskusije o temama koje su relevantne za nauku i istraživanja, inovativni koncepti kroz koje se mladi mogu upoznati sa “zelenom naukom”, te interaktivnim eksperimentima. Učesnici manifestacije su brojne institucije, organizacije i kompanije koje se bave nekim od aspekata naučno-istraživačkog rada. 

Organizatori manifestacije u Sarajevu su Oxfam ured u BiH, HEIS - Institut za hidrotehniku Građevinskog fakulteta u Sarajevu, u saradnji sa TIDEA doo iz Banja Luke.
Sve detalje o manifestaciji, uključujući i program za oba grada, možete pronaći na www.nocistrazivaca.ba, ili facebook profilu: https://www.facebook.com/NocIstrazivacaBiH

„Noć istraživača“ se od 2005. godine organizuje širom Evrope svakog posljednjeg petka u mjesecu septembru, pod pokroviteljstvom FP7 programa Evropske unije, s ciljem promocije naučnih istraživanja, podsticanja mladih da razmišljaju o karijeri istraživača, kao i podizanja svijesti šire javnosti o uticaju raznih istraživanja na svakodnevni život. Za više informacija o Noći istraživača posjetite stranicu Evropske komisije 

 http://ec.europa.eu/research/researchersnight/events_en.htm. 

nocistrazivaca@tidea.eu

http://nocistrazivaca.ba/
http://www.facebook.com/NocIstrazivacaBiH/

